
Submisaun Ba Ministériu da Justisa  

Kona-ba 

Kriminaliza Defamasaun  

9 Juñu 2020 

 

Introdusaun  

Forum ONG Timor-Leste (FONGTIL) hanesan organizasaun sombriña ba ONG lokál, nasionál 

no internasionál ne’ebé eziste iha Timor-Leste ho total membru 348 (lokál-nasionál 304 no 

internasionál ONG 44). FONGTIL hanesan organizasaun ne’ebé ho karakterístiku la buka lukru, 

non-partisan, non-sectarian, no sai nudár parseiru kritiku ba instituisaun órgaun soberania iha 

prosesu harii nasaun. FONGTIL firme ho pozisaun hanesan organizasaun independente hodi 

hala’o kontrola sosiál no haforsa involvimentu sosiedade sivíl iha prosesu Dezenvolvimentu 

Nasionál. 

Dala ida tan FONGTIL hato’o Saudasoens ba Sua Excelencia Ministro da Justica RDTL no 

estrutura hotu. FONGTIL hare katak planu governu ba kriminaliza defamasaun hanesan aktu ida 

ne’ebé viola espíritu luta ba libertasaun hasoru kolonializmu no okupasaun military Indonesia 

iha Timor-Leste.  

FONGTIL lamenta tebes tamba VIII governu Konstituisional liu-liu Ministériu Justisa ne’ebé la 

loke espasu konsultasaun públiku ho sosiedade sivíl relasiona ho polítika governu nian atu 

kriminaliza defamasaun, maske iha de’it oportunidade ba halo konsultasaun ho igreja. Governu 

nia razaun hakarak kriminaliza defamasaun nia fundamentu la konvense ami tamba prejudika 

lider instituisaun.  

FONGTIL Rejeita Totál Planu Governu Atu Kriminaliza Defamasaun. 

Konstituisaun RDTL mak Lei ida aas liu no sai mata dalan ba lei sira seluk atu halo tuir. Projetu 

Lei Defamasaun la halo tuir saida mak konstituisaun haruka. Projetu Lei ne’e viola konstituisaun 

RDTL artigu 40 (Liberdade ko’alia no informasaun ninian) no mós artigu 41 kona ba liberdade 

imprensa. Projetu Lei ne’e halo ho intensaun atu regula hahalok immoral ema nian ne’ebé loloos 

ne’e bele hadi’ak liu hosi programa dezenvolvimentu sira kona ba edukasaun. Tinan 18 ona, 

governu la halo investimentu di’ak iha kualidade edukasaun atu sidadaun sira hatene oinsá 

respeitu malu. Lao projetu lei defamasaun nudár resposta ba hahalok immoral maibé edukasaun 

ho kualidade mak nia resposta. 

Estadu Timor-Leste hola parte ba tratadu internasionál sira no nudár estadu parte tenke 

implementa saida mak tratadu internasionál haruka. Projetu lei kriminaliza defamasaun viola 

mós Deklarasaun Universal Direitus Umanus no Konvensaun Internasionál ba Direitu Sivíl no 

Polítika. Bainhira ita kontinua hatudu ita nia aktu kontra tratadu internasionál sira ne’e hatudu 

ita nia inkapasidade hodi halo domestikasaun ba tratadu sira mak estadu deside ona hodi parte.   

Projetu lei kriminaliza defamasaun tau iha risku papél sosiedade sivíl nian nudár parseria kritiku 

ba órgaun soberania sira. Sosiedade sivíl nia papél ameasadu tanba kritika sira mak sosiedade 

sivíl hato’o bele hetan kondenasaun ho lei ida ne’e. Sosiedade sivíl nia avaliasaun ruma ba 

implementasaun programa governu ne’ebé nia ezekusaun la lori benefísiu ba povu sei labele 

akontese ka sei la efetivu tanba limitasaun sira mak temi iha artigu sira iha projetu lei ne’e. 

FONGTIL haree katak sidadaun sira nia direitu no dignidade mak violadu hosi estadu sei hetan 

supresaun hosi projetu lei ida ne’e. Bainhira sidadaun sira la satisfás no halo kritika maka’as 

hasoru governu, sidadaun sira bele hetan kastigu tanba ezersísiu sira nia direitu sivíl no polítiku. 

Projetu ida ne’e hatudu hakiduk bo’ot ida ba demokrasia no direitus umanus Timor-Leste.  

Governante sira sei hetan vantajen bo’ot hosi lei ne’e tanba sira bele uza hodi kondena sidadaun 

naran ida mak ko’alia hasoru sira. Governante sira mós bele uza lei ne’e hodi hamate 

partisipasaun sidadaun nian hodi hato’o lian no partisipa iha governasaun. Projetu lei ne’e sei 

hamate responsabilidade no akontabilidade governante sira nian atu fó atendimentu públiku ba 

povu.    

Timor-Leste iha ona leis sira seluk, inklui Lei Demonstrasaun, Lei Komunikasaun Sosiál no Lei 

Kódigu Sivíl ne’ebé bele uza ho didi’ak ho governu partisipasaun no kritika sidadaun sira nian. 

Governu presiza investe di’ak liután iha edukasaun, servisu ho organizasaun relijioza sira hodi 

halo formasaun morál. Governu mós bele inisia konsultasaun kona ba lei cibernetiku bainhira 

preokupasaun governu nian ne’e kona ba sidadaun sira nia utilizasaun sala ba media sosiál sira.  

